
Shri Krishnastutihsankirna

શ્રીકૃષ્ણસ્તુતિઃ સઙ્કીર્ણા

(સઙ્કીર્ણશ્લોકાઃ)
ઇન્દીવરદલશ્યામમિન્દરાનન્દકન્દલમ્ ।
વન્દારુજનમન્દારં વન્દેઽહં યદુનન્દનમ્॥ ૧॥
દેવઃ પાયાદપાયાન્નઃ સ્મરેન્દીવરલોચનઃ ।
સંસારધ્વાન્તવિધ્વંસહંસકંસનિષૂદનઃ॥ ૨॥
પાન્તુ વો જલદશ્યામાઃ શાર્ઙ્ગિજ્યાઘાતકર્કશાઃ  ।
ત્રૈલોક્યમણ્ડપસ્તમ્ભાશ્ચત્વારો હરિબાહવઃ॥ ૩॥
દર્પણાર્પિતમાલોક્ય   માયાસ્ત્રીરૂપમાત્મનઃ ।
આત્મન્યેવાનુરક્તો વઃ શિવં દિશતુ કેશવઃ॥ ૪॥
હૃદયં કૌસ્તુભોદ્ભાસિ હરેઃ પુષ્ણાતુ વઃ શ્રિયમ્ ।
રાધાપ્રવેશરોધાય દત્તમુદ્રમિવ શ્રિયા॥ ૫॥
દેહિ મત્કન્દુકં રાધે પરિધાનનિગૂહિતમ્ ।
ઇતિ વિસ્રંસયન્નીવીં  તસ્યાઃ કૃષ્ણો મુદેઽસ્તુ નઃ॥ ૬॥
ચણ્ડચાણૂરદોર્દણ્ડમણ્ડલીખણ્ડમણ્ડિતમ્ ।
અવ્યાદ્વો બાલવેષસ્ય વિષ્ણોર્ગોપતનોર્વપુઃ॥ ૭॥
મીમાંસાર્ણવસોમં લસદર્કં તર્કપદ્મસ્ય ।
વેદાન્તવિપિનસિંહં   વન્દે ગોવિન્દસાભિધં બ્રહ્મ॥ ૮॥
અવલોકિતમનુમોદિતમાલિઙ્ગિતમઙ્ગનાભિરનુરાગૈઃ   ।
અધિવૃન્દાવનકુઞ્જં મરકતપુઞ્જં નમસ્યામઃ॥ ૯॥
મકરીવિરચનભઙ્ગ્યા  રાધાકુચકલશપીડનવ્યસની ।
ઋજુમપિ રેખાં લુમ્પન્બલ્લવવેષો હરિર્જયતિ॥ ૧૦॥
કઠિનતરદામવેષ્ટનલેખાસન્દેહદાયિનો યસ્ય ।

રાજન્તિ વલિવિભઙ્ગાઃ  સ પાતુ દામોદરો ભવતઃ॥ ૧૧॥
ખિન્નોઽસિ મુઞ્ચ શૈલં બિભૃમો વયમિતિ વદત્સુ શિથિલભુજઃ ।
ભરભુગ્નવિનતબાહુષુ ગોપેષુ હસન્હરિર્જયતિ॥ ૧૨॥
નીતં નવનવનીતં કિયદિતિ પૃષ્ટો યશોદયા કૃષ્ણઃ ।
ઇયદિતિ ગુરુજનસંસદિ કરધૃતરાધાપયોધરઃ પાતુ॥ ૧૩॥
રાધામધુસૂદનયોરનુદિનમુપચીયમાનસ્ય ।
પ્રણયતરોરિવ કુસુમં મિથોઽવલોકસ્મિતં પાયાત્॥ ૧૪॥
શ્રુતિમપરે સ્મૃતિમપરે ભારતમપરે ભજન્તુ ભવભીતાઃ ।
અહમિહ નન્દં વન્દે યસ્યાલિન્દે પરં બ્રહ્મ॥ ૧૫॥
તપ્તં કૈર્ન તપોભિઃ ફલિતં તદ્ગોપબાલાનામ્ ।
લોચનયુગલે યાસામઞ્જનમાસીન્નિરઞ્જનં બ્રહ્મ॥ ૧૬॥
મદમયમદમયદુરગં યમુનામવતીર્ય વીર્યશાલી યઃ ।
મમ રતિમમરતિરસ્કૃતિશમનપરઃ સ ક્રિયાત્કૃષ્ણઃ॥ ૧૭॥
સ્તનન્ધયન્તં જનની મુખાબ્જં વિલોક્ય મન્દસ્મિતમુજ્જ્વલાઙ્ગમ્  ।
સ્પૃશન્તમન્યં સ્તનમઙ્ગુલીભિર્વન્દે  યશોદાઙ્કગતં મુકુન્દમ્ ॥ ૧૮॥
ભુજપ્રભાદણ્ડ ઇવોર્ધ્વગામી સ પાતુ વઃ કંસરિપોઃ કૃપાણઃ ।
યઃ પાઞ્ચજન્યપ્રતિબિમ્બભઙ્ગ્યા  ધારામ્ભસઃ ફેનમિવ વ્યનક્તિ॥ ૧૯॥
વિહાય પીયૂષરસં મુનીશ્વરા મમાઙ્ઘ્રિરાજીવરસં  પિબન્તિ કિમ્ ।
ઇતિ સ્વપાદામ્બુજપાનકૌતુકી સ ગોપબાલઃ શ્રિયમાતનોતુ વઃ॥ ૨૦॥
વિલિખ્ય સત્યાકુચકુમ્ભસીમ્નિ પત્રાવલિન્યાસમિષેણ રાધામ્ ।
લીલારવિન્દેન તયા સરોષં પાયાદ્વિટઃ કોઽપ્યભિહન્યમાનઃ॥ ૨૧॥
સ પાતુ વો યસ્ય હતાવશેષાસ્તત્તુલ્યવર્ણાઞ્જનરઞ્જિતેષુ ।
લાવણ્યયુક્તેષ્વપિ વિત્રસન્તિ દૈત્યાઃ સ્વકાન્તાનયનોત્પલેષુ॥ ૨૨॥
કુઞ્ચિતાધરપુટેન પૂરયન્વંશિકાં પ્રચલદઙ્ગુલિક્રમઃ  ।
મોહયન્નિખિલવામલોચનાઃ પાતુ કોઽપિ નવનીરદચ્છવિઃ॥ ૨૩॥
અતસીકુસુમોપમેયકાન્તર્યમુનાતીરકદમ્બમધ્યવર્તી ।
નવગોપવધૂવિનોદશાલી વનમાલી વિતનોતુ મઙ્ગલં  વઃ॥ ૨૪॥

ગાયન્તીનાં ગોપસીમન્તિનીનાં સ્ફીતાકાઙ્ક્ષામક્ષિરોલમ્બમાલામ્ ।
નિશ્ચાઞ્ચલ્યામાત્મવક્ત્રારવિન્દે કુર્વન્નવ્યાદ્દેવકીનન્દનો વઃ॥ ૨૫॥
પુઞ્જીભૂતં પ્રેમ ગોપાઙ્ગનાનાં  મૂર્તીભૂતં ભાગધેયં યદૂનામ્ ।
એકીભૂતં ગુપ્તવિત્તં શ્રુતીનાં શ્યામીભૂતં બ્રહ્મ મે સન્નિધત્તામ્॥ ૨૬॥
આનન્દમાદધતમાયતલોચનાનાં
આનીલમાવલિતકન્ધરમાત્તવંશમ્ ।
આપાદમામુકુટમાકલિતામૃતૌઘં
આકારમાકલયતામમુમાન્તરં નઃ॥ ૨૭॥
ત્વાં પાતુ નીલનલિનીદલદામકાન્તેઃ
કૃષ્ણસ્ય પાણિસરસીરુહકોશબન્ધઃ ।
રાધાકપોલમકરીલિખનેષુ યોઽયં
કર્ણાવતંસકમલં વિપુલીચકાર॥ ૨૮॥
ઉત્ફુલ્લમાનસરસીરુહચારુમધ્ય-
નિર્યન્મધુવ્રતભરદ્યુતિહારિણીભિઃ ।
રાધાવિલોચનકટાક્ષપરમ્પરાભિઃ
દૃષ્ટો હરિસ્તવ સુખાનિ તનોતુ કામમ્॥ ૨૯॥
ગોવર્ધનોદ્ધરણહૃષ્ટસમસ્તગોપ-
નાનાસ્તુતિશ્રવણલજ્જિતમાનસસ્ય ।
સ્મૃત્વા વરાહવપુરિન્દુકલાપ્રકાશ-
દંષ્ટ્રોદ્ધૃતક્ષિતિ  હરેરવતુ સ્મિતં વઃ॥ ૩૦॥
અભિનવનવનીતપ્રીતમાતામ્રવેત્રં
વિકચનલિનલક્ષ્મીસ્પર્ધિ  સાનન્દવક્ત્રમ્ ।
હૃદયભવનમધ્યે યોગિભિર્ધ્યાનગમ્યં
નવગગનતમાલશ્યામલં કઞ્ચિદીડે॥ ૩૧॥
અભિનવનવનીતસ્નિગ્ધમાપીતદુગ્ધં
દધિકણપરિદિગ્ધં મુગ્ધમઙ્ગં  મુરારેઃ ।
દિશતુ ભુવનકૃચ્છ્રચ્છેદિતાપિચ્છગુચ્છ -
ચ્છવિ નવશિખિપિચ્છાલાઞ્છિતં વાઞ્છિતં વઃ॥ ૩૨॥
કનકકલશસ્વચ્છે રાધાપયોધરમણ્ડલે

નવજલધરશ્યામામાત્મદ્યુતિં  પ્રતિબિમ્બિતામ્ ।
અસિતસિચયપ્રાન્તભ્રાન્ત્યા મુહુર્મુહુરુત્ક્ષિપન્
જયતિ જનિતવ્રીડાહાસપ્રિયાહસિતો હરિઃ॥ ૩૩॥
લલિતગમના નાર્યો રાજન્મનોજનિતાન્તભાઃ
સુરતિસદૃશસ્તાઃ સન્મુખ્યો ભવાનપિ તદ્બ્રુવે ।
વનભુવમિતો ગેહાદેકો ન ગચ્છતુ માં વિને-
ત્યસકૃદુદિતઃ પુત્રઃ પિત્રા જયત્યનઘો હરિઃ॥ ૩૪॥
દેવઃ પાયાત્પયસિ વિમલે યામુને મજ્જતીનાં
યાચન્તીનામનુનયપદૈર્વઞ્ચિતાન્યંશુકાનિ ।
લજ્જાલોલૈરલસવલિતૈરુન્મિષત્પઞ્ચબાણૈઃ
ગોપસ્ત્રીણાં નયનકુસુમૈરઞ્ચિતઃ કેશવો નઃ॥ ૩૫॥
વૃન્દારણ્યે તપનતનયાતીરવાનીરકુઞ્જે
ગુઞ્જન્મઞ્જુભ્રમરપટલીકાકલીકેલિભાજિ ।
આભીરાણાં મધુરમુરલીનાદસમ્મોહિતાનાં
મધ્યે ક્રીડન્નવતુ નિયતં નન્દગોપાલબાલઃ॥ ૩૬॥
શિરશ્છાયાં કૃષ્ણઃ ક્ષણમકૃત રાધાચરણયોઃ
ભુજાવલ્લિચ્છાયામિયમપિ તદીયપ્રતિકૃતૌ ।
ઇતિ ક્રીડાકોપે નિભૃતમુભયોરપ્યનુનય-
પ્રસાદૌ જીયાસ્તામપિ ગુરુસમક્ષં સ્થિતવતોઃ॥ ૩૭॥
અવેમવ્યાપારાકલનમતુરી સ્પર્શમચિરા- ??

દનુન્મીલત્તન્તુ પ્રકરઘટનાયાસમસકૃત્ ।
વિષીદત્પાઞ્ચાલી વિપદપનયૈકપ્રણયિનઃ
પટાનાં નિર્માણં પતગઘતિકેતોરવતુ વઃ॥ ૩૮॥ ??

કપોલે પત્રાલીં  પુલકિનિ વિધાતું વ્યવસિતઃ
સ્વયં શ્રીરાધાયાઃ કરકલિતવર્તિર્મધુરિપુઃ   ।
અભૂદ્વક્ત્રેન્દૌ યન્નિહિતનયનઃ કમ્પિતભુજઃ
તદેતત્સામર્થ્યં તદભિનવરૂપસ્ય જયતિ॥ ૩૯॥
સંસક્તાનિવ પાતુમૌપનિષદવ્યાહારમાધ્વીરસા-
નુન્માર્ષ્ટું  વ્રજસુન્દરીકુચતટીપાટીરરેણૂનિવ ।
ઉન્મીલન્મુરળીનિનાદબહુલામોદોપસીદદ્ગવી

જિહ્વાલીઢમલીકવલ્લવશિશોઃ પાદામ્બુજં પાતુ વઃ॥ ૪૦॥
કૃષ્ણો ગોરસચૌર્યમમ્બ કુરુતે કિં  કૃષ્ણ માતઃ સુરા-
પાનં ન પ્રકરોમિ રામ કિમિદં નાહં પરસ્ત્રીરતઃ ।
કિં  ગોવિન્દ વદત્યસૌ હલધરો મિથ્યેતિ તાં વ્યાહરન્
ગોપીગોપકદમ્બકં વિહસયન્મુગ્ધો મુકુન્દોઽવતુ ॥ ૪૧॥
માતસ્તર્ણકરક્ષણાય યમુનાકચ્છં ન ગચ્છામ્યહં
કસ્માદ્વત્સ પિનષ્ટિ પીવરકુચદ્વન્દ્વેન ગોપીજનઃ ।
ભ્રૂસંજ્ઞાવિનિવારિતોઽપિ બહુશો જલ્પન્યશોદાગ્રતો
ગોપીપાણિસરોજમુદ્રિતમુખો ગોપીપતિઃ પાતુ વઃ॥ ૪૨॥
કાસિ ત્વં વદ ચૌર્યકારિણિ કુતઃ કસ્ત્વં પુરો યામિકઃ
કિં  બ્રૂષે મુષિતૌ સુવર્ણકલશૌ ભૂપસ્ય કેન ત્વયા ।
કુત્ર સ્તઃ પ્રકટૌ તવાઞ્ચલતટે કુત્રેતિ તત્પશ્યતાં
ઇત્યુક્તે ધૃતવલ્લવીકુચયુગસ્ત્વાં પાતુ પીતામ્બરઃ॥ ૪૩॥
કૃષ્ણ ત્વં પઠ કિં  પઠામિ નનુ રે શાસ્ત્રં કિમુ જ્ઞાયતે
તત્ત્વં કસ્ય વિભોઃ સ કસ્ત્રિભુવનાધીશશ્ચ તેનાપિ કિમ્ ।
જ્ઞાનં ભક્તિરથો વિરક્તિરનયા કિં  મુક્તિરેવાસ્તુ તે
દધ્યાદીનિ ભજામિ માતુરુદિતં વાક્યં હરેઃ પાતુ વઃ॥ ૪૪॥
કૃષ્ણ ત્વં નવયૌવનોઽસિ ચપલાઃ પ્રાયેણ ગોપાઙ્ગનાઃ
કંસો ભૂપતિરબ્જનાલમૃદુલગ્રીવા વયં ગોદુહઃ ।
તદ્યાચેઽઞ્જલિના ભવન્તમધુના વૃન્દાવનં મદ્વિના
મા યાસીરિતિ નન્દગોપવચસા નમ્રો હરિઃપાતુ વઃ॥ ૪૫॥
કસ્ત્વં કૃષ્ણમવેહિ માં કિમિહ તે મન્મન્દરાશઙ્કયા
યુક્તં તન્નવનીતભાજનપુટે ન્યસ્તઃ કિમર્થં કરઃ ।
કર્તું તત્ર પિપીલિકાપનયનં સુપ્તાઃ કિમુદ્બોધિતા
બાલા વત્સગતિં  વિવેક્તુમિતિ સઞ્જલ્પન્હરિઃ પાતુ વઃ॥ ૪૬॥
સ્વામી મુગ્ધતરો વનં ઘનમિદં બાલાઽહમેકાકિની
ક્ષોણીમાવૃણુતે તમાલમલિનચ્છાયા તમઃસંહતિઃ ।
તન્મે સુન્દર કૃષ્ણ મુઞ્ચ સહસા વર્ત્મેતિ ગોપ્યા ગિરઃ
શ્રુત્વા તાં પરિરભ્ય મન્મથકલાસક્તો હરિઃ પાતુ વઃ॥ ૪૭॥

માતઃ કિં  યદુનાથ દેહિ ચષકં કિં  તેન પાતું પયઃ
તન્નાસ્ત્યદ્ય કદાસ્તિ તન્નિશિ નિશા કા વાન્ધકારોદયે ।
આમીલ્યાક્ષિયુગં નિશાપ્યુપગતા દેહીતિ માતુઃ પુનઃ
વક્ષોજામ્બરકર્ષણોદ્યતકરઃ કૃષ્ણઃ સ પુષ્ણાતુ નઃ॥ ૪૮॥
અર્ધોન્મીલિતલોચનસ્ય પિબતઃ પર્યાપ્તમેકં સ્તનં
સદ્યઃપ્રસ્નુતદુગ્ધદિગ્ધમપરં હસ્તેન સમ્માર્જતઃ ।
માત્રા ચાઙ્ગુલિલાલિતસ્ય  ચિબુકે સ્મેરાયમાણે મુખે
વિષ્ણોઃ ક્ષીરકણામ્બુધામધવલા દન્તદ્યુતિઃ પાતુ વઃ॥ ૪૯॥
ગચ્છામ્યચ્યુત દર્શનેન ભવતઃ કિં  તૃપ્તિરુત્પદ્યતે
કિં  ત્વેવં વિજનસ્થયોર્હતજનઃ સમ્ભાવયત્યન્યથા ।
ઇત્યામન્ત્રણભઙ્ગિસૂચિતવૃથાપ્રસ્થાનખેદાલસાં
આશ્લિષ્યન્પુલકાઙ્કુરાઞ્ચિતવપુર્ગોપીં   હરિઃ પાતુ વઃ॥ ૫૦॥
રામો નામ બભૂવ હું  તદબલા સીતેતિ હું  તૌ પિતુઃ
વાચા પઞ્ચવટીવને નિવસતસ્તામાહરદ્રાવણઃ ।
કૃષ્ણેનેતિ પુરાતનીં  નિજકથામાકર્ણ્ય માત્રેરિતાં
સૌમિત્રે ક્વ ધનુર્ધનુર્ધનુરિતિ પ્રોક્તા ગિરઃ પાન્તુ વઃ॥ ૫૧॥
કોઽયં દ્વારિ હરિઃ પ્રયાહ્યુપવનં શાખામૃગસ્યાત્ર કિં
કૃષ્ણોઽહં દયિતે બિભેમિ સુતરાં કૃષ્ણાદહં વાનરાત્ ।
રાધેઽહં મધુસૂદનો વ્રજલતાં તામેવ પુષ્પાન્વિતાં
ઇત્થં નિર્વચનીકૃતો દયિતયા હ્રીણો  હરિઃ પાતુ વઃ॥ ૫૨॥
પીઠે પીઠનિષણ્ણબાલકગલે તિષ્ઠન્સગોપાલકો
યન્ત્રાન્તઃસ્થિતદુગ્ધભાણ્ડમવભિદ્યાચ્છાદ્ય ઘણ્ટારવમ્ ।
વક્ત્રોપાન્તકૃતાઞ્જલિઃ કૃતશિરઃકમ્પં પિબન્યઃ પયઃ
પાયાદાગતગોપિકાનયનયોર્ગણ્ડૂષફૂત્કારકૃત્॥ ૫૩॥
પદ્મે ત્વન્નયને સ્મરામિ સતતં ભાવો ભવત્કુન્તલે
નીલે મુહ્યતિ કિં  કરોમિ મહિતૈઃ ક્રીતોઽસ્મિ તે વિભ્રમૈઃ ।
ઇત્યુત્સ્વપ્નવચો નિશમ્ય સરુષા નિર્ભર્ત્સિતો   રાધયા
કૃષ્ણસ્તત્પરમેવ તદ્વ્યપદિશન્ક્રીડાવિટઃ પાતુ વઃ॥ ૫૪॥
દૃષ્ટ્યા કેશવ ગોપરાગહૃતયા કિઞ્ચિન્ન દૃષ્ટં મયા
તેનાત્ર સ્ખલિતાસ્મિ નાથ પતિતાં કિં  નામ નાલમ્બસે ।

એકસ્ત્વં વિષમેષુ ખિન્નમનસાં સર્વાબલાનાં ગતિઃ
ગોપ્યૈવં ગદિતઃ સલેશમવતાદ્ગોષ્ઠે હરિર્વશ્ચિરમ્॥ ૫૫॥
કેયં ભાગ્યવતી તવોરસિ મણી બ્રૂષેઽગ્રવર્ણં વિના
કૃત્વાસ્યાઃ  પ્રથમં વિના ક્વ સહજો વર્ણો મણેસ્તાદૃશઃ ।
સ્ત્રીરૂપં કથમસ્ય લિઙ્ગનિયમાત્પૃચ્છામિ  વધ્વાકૃતિં 
મુગ્ધે ત્વત્પ્રતિબિમ્બમિત્યપલપન્ રાધાં હરિઃ પાતુ વઃ॥ ૫૬॥
યાં દૃષ્ટ્વા યમુનાપિપાસુરનિશં વ્યૂહો ગવાં ગાહતે
વિદ્યુત્ત્વાનિતિ નીલકણ્ઠનિવહો યાં દ્રષ્ટુમુત્કણ્ઠતે ।
ઉત્તંસાય તમાલપલ્લવમિતિ ચ્છિન્દન્તિ યાં ગોપિકાઃ
કાન્તં કાલિયશાસનસ્ય વપુષઃ સા પાવની પાતુ વઃ॥ ૫૭॥
શ્રીમદ્ગોપવધૂસ્વયઙ્ગ્રહપરિષ્વઙ્ગેષુ   તુઙ્ગસ્તન -
વ્યામર્દાદ્ગલિતેઽપિ ચન્દનરજસ્યઙ્ગે  વહન્સૌરભમ્ ।
કશ્ચિજ્જાગરજાતરાગનયનદ્વન્દ્વઃ પ્રભાતે શ્રિયં
બિભ્રત્કામપિ વેણુનાદરસિકો જારાગ્રણીઃ પાતુ વઃ॥ ૫૮॥
કણ્ઠાલિઙ્ગનમઙ્ગલં   ઘનકુચાભોગોપભોગોત્સવં
શ્રોણીસઙ્ગમસૌભગં  ચ સતતં મત્પ્રેયસીનાં પુરઃ ।
પ્રાપ્તં કોઽયમિતીર્ષ્યયેવ યમુનાકૂલે બલાદ્યઃ સ્વયં
ગોપીનામહરદ્દુકૂલનિચયં  કૃષ્ણઃ સ પુષ્ણાતુ નઃ॥ ૫૯॥
કૃષ્ણેનામ્બ ગતેન રન્તુમસકૃન્મૃદ્ભક્ષિતા સ્વેચ્છયા
સત્યં કૃષ્ણ ક એવમાહ મુસલી મિથ્યામ્બ પશ્યાનનમ્ ।
વ્યાદેહીતિ વિકાસિતે ચ વદને દૃષ્ટ્વા સમસ્તં જગત્
માતા યસ્ય જગામ વિસ્મયપદં પાયાત્સ વઃ શ્રીપતિઃ॥ ૬૦॥
અમ્બ શ્રામ્યસિ તિષ્ઠ ગોરસમહં મથ્નામિ મન્થાનકં
પ્રાલમ્બ્ય સ્થિતમીશ્વરં સરભસં દીનાનનો વાસુકિઃ ।
સાસૂયં કમલાલયા સુરગણઃ સાનન્દમુદ્યદ્ભયં
રાહુઃ  પ્રૈક્ષત યં સ વોઽસ્તુ શિવદો ગોપાલબાલો હરિઃ॥ ૬૧॥
કાલિન્દ્યાઃ પુલિનેષુ કેલિકુપિતામુત્સૃજ્ય  રાસે રસં
ગચ્છન્તીમનુગચ્છતોઽશ્રુકલુષાં કંસદ્વિષો રાધિકામ્ ।
તત્પાદપ્રતિમાનિવેશિતપદસ્યોદ્ભૂતરોમોદ્ગતેઃ
અક્ષુણ્ણોઽનુનયઃ પ્રસન્નદયિતાદૃષ્ટસ્ય પુષ્ણાતુ વઃ॥ ૬૨॥

કંસં ધ્વંસયતે મુરં તિરયતે હંસં તથા હિંસતે 
બાણં ક્ષીણયતે બકં લઘયતે પૌણ્ડ્રં  તથા લુમ્પતે ।
ભૌમં ક્ષામયતે બલાદ્બલભિદો દર્પં પરાકુર્વતે
ક્લિષ્ટં શિષ્ટગણં પ્રણમ્રમવતે કૃષ્ણાય તુભ્યં નમઃ॥ ૬૩॥
રાસોલ્લાસભરેણ વિભ્રમભૃતામાભીરવામભ્રુવાં
અભ્યર્ણે પરિરભ્ય નિર્ભરમુરઃ પ્રેમાન્ધયા રાધયા ।
સાધુ ત્વદ્વદનં સુધામયમિતિ વ્યાહૃત્ય ગીતસ્તુતિ-
ર્વ્યાજાદુદ્ભટચુમ્બિતઃ સ્મિતમનોહારી હરિઃ પાતુ વઃ॥ ૬૪॥
સાકૂતસ્મિતમાકુલાકુલગલદ્ધમ્મિલ્લમુલ્લાસિત-
ભ્રૂવલ્લીકમલીકદર્શિતભુજામૂલાર્ધદૃષ્ટસ્તનમ્   ।
ગોપીનાં નિભૃતં નિરીક્ષ્ય લલિતં કાઞ્ચિચ્ચિરં ચિન્તયન્
અન્તર્મુગ્ધમનોહરો હરતુ વઃ ક્લેશં નવઃ કેશવઃ॥ ૬૫॥
તિર્યક્કણ્ઠવિલોલમૌલિતરલોત્તંસસ્ય વંશોચ્ચરદ્-
ગીતસ્થાનકૃતાવધાનલલનાલક્ષૈર્ન સંલક્ષિતાઃ ।
સમ્મુગ્ધં મધુસૂદનસ્ય મધુરે રાધામુખેન્દૌ મૃદુ-
સ્પન્દં પલ્લવિતાશ્ચિરં દદતુ વઃ ક્ષેમં કટાક્ષોર્મયઃ॥ ૬૬॥
વૃષ્ટિવ્યાકુલગોકુલાવનરસાદુદ્ધૃત્ય ગોવર્ધનં
બિભ્રદ્બલ્લવવલ્લભાભિરધિકાનન્દાચ્ચિરં ચુમ્બતઃ ।
કન્દર્પેણ તદર્પિતાધરતટીસિન્દૂરમુદ્રાઙ્કિતો 
બાહુર્ગોપતનોસ્તનોતુ ભવતાં શ્રેયાંસિ કંસદ્વિષઃ॥ ૬૭॥
રાધામુગ્ધમુખારવિન્દમધુપસ્ત્રૈલોક્યમૌલિસ્થલી-
નેપથ્યોચિતનીલરત્નમવનીભારાવતારક્ષમઃ ।
સ્વચ્છન્દવ્રજસુન્દરીજનમનસ્તોષપ્રદોષશ્ચિરં
કંસધ્વંસનધૂમકેતુરવતુ ત્વાં દેવકીનન્દનઃ॥ ૬૮॥
કિં  વિભ્રામ્યસિ કૃષ્ણભોગિભવને ભાણ્ડીરભૂમીરુહિ
ભ્રાતર્યાસિ ન દૃષ્ટિગોચરમિતઃ સાનન્દનન્દાસ્પદમ્ ।
રાધાયા વચનં તદધ્વગમુખાન્નન્દાન્તિકે ગોપતો
ગોવિન્દસ્ય જયન્તિ સાયમતિથિપ્રાશસ્ત્યગર્ભા ગિરઃ॥ ૬૯॥
સાન્દ્રાનન્દપુરન્દરાદિદિવિષદ્વૃન્દૈરમન્દાદરાત્

આનમ્રૈર્મુકુટેન્દ્રનીલમણિભિઃ સન્દર્શિતેન્દીવરમ્   ।
સ્વચ્છન્દં મકરન્દસુન્દરગલન્મન્દાકિનીમેદુરં
શ્રીગોવિન્દપદારવિન્દમશુભસ્કન્દાય વન્દામહે॥ ૭૦॥
પ્રાતર્નીલનિચોલમચ્યુતમુરઃસંવીતપીતાંશુકં
રાધાયાશ્ચકિતં વિલોક્ય હસતિ સ્વૈરં સખીમણ્ડલે ।
વ્રીડાચઞ્ચલમઞ્ચલં નયનયોરાધાય રાધાનને
સ્વાદુસ્મેરમુખોઽયમસ્તુ જગદાનન્દાય નન્દાત્મજઃ॥ ૭૧॥
પ્રીતિં  વસ્તનુતાં હરિઃ કુવલયાપીડેન સાર્ધં રણે
રાધાપીનપયોધરસ્મરણકૃત્કુમ્ભેન સમ્ભેદવાન્ ।
પત્રે બિભ્યતિ મીલતિ ક્ષણમપિ ક્ષિપ્રં તદાલોકનાદ્-
વ્યામોહેન જિતં જિતં જિતમભૂદ્વ્યાલોલકોલાહલઃ॥ ૭૨॥
ત્વામપ્રાપ્ય મયિ સ્વયંવરપરાં ક્ષીરોદતીરોદરે
શઙ્કે સુન્દરિ કાલકૂટમપિબન્મૂઢો મૃડાનીપતિઃ ।
ઇત્થં પૂર્વકથાભિરન્યમનસો વિક્ષિપ્ય વાસોઽઞ્ચલં
રાધાયાઃ સ્તનકોરકો પરિલસન્નેત્રો હરિઃ પાતુ વઃ॥ ૭૩॥
વામાંસસ્થલચુમ્બિકુણ્ડલરુચા જાતોત્તરીયચ્છવિં
વંશીગીતિભવસ્ત્રિભઙ્ગવપુષં  ભ્રૂલાસ્યલીલાપરમ્ ।
કિઞ્ચિત્સ્રસ્તશિખણ્ડશેખરમતિસ્નિગ્ધાલિનીલાલકં
રાધાદિપ્રમદાશતાવૃતમહં વન્દે કિશોરાકૃતિમ્ ॥ ૭૪॥
અન્તર્મોહનમૌલિઘૂર્ણનવલન્મન્દારવિસ્રંસનઃ
સ્તબ્ધાકર્ષણદૃષ્ટિહર્ષણમહામન્ત્રઃ કુરઙ્ગીદૃશામ્  ।
દૃપ્યદ્દાનવદૂયમાનદિવિષદ્દુર્વારદુઃખાપદાં
ભ્રંશઃ કંસરિપોર્વ્યપોહયતુ વોઽશ્રેયાંસિ વંશીરવઃ॥ ૭૫॥
મૌલૌ કેકિશિખણ્ડની મધુરિમાધારાધરે વંશિની
પીનાંસે વનમાલિની હૃદિ લસત્કારુણ્યકલ્લોલિની ।
શ્રોણ્યાં પીતદુકૂલિની  ચરણયોર્વ્યત્યસ્તવિન્યાસિની
લીલા કાચન મોહની વિજયતે વૃન્દાવનાવાસિની॥ ૭૬॥
માલાબર્હમનોજ્ઞકુન્તલભરાં વન્યપ્રસૂનોક્ષિતાં
શૈલેયાગુરુસક્તચિત્રતિલકાં શશ્વન્મનોહારિણીમ્ ।
લીલાવેણુરવામૃતૈકરસિકાં લાવણ્યલક્ષ્મીમયીં

બાલાં બાલતમાલનીલવપુષં વન્દે પરાં દેવતામ્॥ ૭૭॥
અંસાલમ્બિતવામકુણ્ડલધરં મન્દોન્નતભ્રૂતલં
કિઞ્ચિત્કુઞ્ચિતકોમલાધરપુટં  સાચિપ્રસારીક્ષણમ્ ।
આલોલાઙ્ગુલિપલ્લવૈર્મુરલિકામાપૂરયન્તં  મુદા
મૂલે કલ્પતરોસ્ત્રિભઙ્ગલલિતં  ધ્યાયે જગન્મોહનમ્॥ ૭૫॥
કસ્તૂરીતિલકં લલાટફલકે વક્ષઃસ્થલે કૌસ્તુભં
નાસાગ્રે નવમૌક્તિકં કરતલે વેણું કરે કઙ્કણમ્ ।
સર્વાઙ્ગે  હરિચન્દનં સુવિમલં કણ્ઠે ચ મુક્તાવલીં
બિભ્રત્સ્ત્રીપરિવેષ્ટિતો વિજયતે ગોપાલચૂડામણિઃ॥ ૭૬॥
કાલિન્દીપુલિનોદરેષુ મુસલી યાવદ્ગતઃ ક્રીડિતું
તાવત્કર્બુરિકાપયઃ પિબ હરે વર્ધિષ્યતે   તે શિખા ।
ઇત્થં બાલતયા પ્રતારણપરાઃ શ્રુત્વા યશોદાગિરઃ
પાયાદ્વઃ સ્વશિખાં સ્પૃશન્પ્રમુદિતઃ ક્ષીરેઽર્ધપીતે હરિઃ॥ ૭૭॥
આનન્દેન યશોદયા સમદનં ગોપાઙ્ગનાભિશ્ચિરં
સાશઙ્કં બલવિદ્વિષા સકુસુમં સિદ્ધૈઃ પૃથિવ્યાકુલમ્ ।
સેર્ષ્યં ગોપકુમારકૈઃ  સકરુણં પૌરૈઃ સુરૈઃ સસ્મતં
યો દૃષ્ટઃ સ પુનાતુ વો મધુરિપુઃ પ્રોત્ક્ષિપ્તગોવર્ધનઃ॥ ૭૮॥
રાધામોહનમન્દિરં જિગમિષોશ્ચન્દ્રાવલીમન્દિરાત્
રાધે ક્ષેમમિતિ પ્રિયસ્ય વચનં શ્રુત્વાઽઽહ ચન્દ્રાવલી ।
ક્ષેમં કંસ તતઃ પ્રિયઃ પ્રમુદિતઃ કંસઃ ક્વ દૃષ્ટસ્ત્વયા
રાધા ક્વેતિ તયોઃ પ્રસન્નમનસોર્હાસોદ્ગમઃ પાતુ વઃ॥ ૭૯॥
દૃષ્ટઃ ક્વાપિ સ કેશવો વ્રજવધૂમાદાય કાઞ્ચિદ્ગતઃ
સર્વા એવ હિ વઞ્ચિતાઃ ખલુ વયં સોઽન્વેષણીયો યદિ ।
દ્વે દ્વે ગચ્છત ઇત્યુદીર્ય સહસા રાધાં ગૃહીત્વા કરે
ગોપીવેષધરો નિકુઞ્જભવનં પ્રાપ્તો હરિઃ પાતુ વઃ॥ ૮૦॥
કિં  યુક્તં બત મામનન્યમનસં વક્ષઃસ્થલસ્થાયિનીં
ભક્તામપ્યવધૂય કર્તુમધુના કાન્તાસહસ્રં તવ ।
ઇત્યુક્ત્વા ફણભૃત્ફણામણિગતાં સ્વામેવ મત્વા તનું
નિદ્રાચ્છેદકરં હરેરવતુ વો લક્ષ્મ્યા વિલક્ષસ્મિતમ્॥ ૮૧॥

સ્વપ્નાસાદિતદર્શનામનુનયન્પ્રાણેશ્વરીમાદરાત્
અંસેઽસ્મિન્પતિતૈરપાઙ્ગવલિતૈર્યદ્બોધિતોઽપ્યશ્રુભિઃ  ।
પ્રત્યાય્યસ્ત્વમતો મયા નનુ હરે કોઽયં ક્રમવ્યત્યયઃ
પાતુ ત્વાં વ્રજયોષિતેત્યભિહિતં લજ્જાકરં શાર્ઙ્ગિણઃ ॥ ૮૨॥
અસ્મિન્કુઞ્જે વિનાપિ પ્રચલતિ પવનાદ્વર્તતે કોઽપિ નૂનં
પશ્યામઃ કિં  ન ગત્વેત્યનુસરતિ ગણે ભીતભીતેઽર્ભકાણામ્ ।
તસ્મિન્ રાધાસખો વઃ સુખયતુ વિલસલ્લીલયા કૈટભારિઃ
વ્યાતન્વાનો મૃગારિપ્રબલઘુરઘુરારાવરૌદ્રાન્નિનાદાન્॥ ૮૩॥
અઙ્ગુલ્યા  કઃ કપાટં પ્રહરતિ કુટિલે  માધવઃ કિં  વસન્તો
નો ચક્રી કિં  કુલાલો નહિ ધરણિધરઃ કિં  દ્વિજિહ્વઃ ફણીન્દ્રઃ ।
નાહં ઘોરાહિમર્દી કિમુત ખગપતિર્નો હરિઃ કિં  કપીન્દ્ર
ઇત્યેવં સત્યભામાપ્રતિવચનજિતઃ પાતુ વશ્ચક્રપાણિઃ॥ ૮૪॥
વૃન્દારણ્યે ચરન્તી વિભુરપિ સતતમ્ભૂર્ભુવઃસ્વઃ સૃજન્તી
નન્દોદ્ભૂતાઽપ્યનાદિઃ શિશુરપિ નિગમૈર્લક્ષિતા વીક્ષિતાપિ ।
વિદ્યુલ્લેખાવનદ્ધોન્નમદમલમહામ્ભોદસચ્છાયકાયા
માયા પાયાદપાયાદવિદિતમહિમા કાપિ પૈતામ્બરી વઃ॥ ૮૫॥
નામોદસ્તાખિલામોદમનિયમયુજાં યઃ પ્રકામોદવાહ
શ્યામો દર્પાઢ્યધામોદયમિલિતયશોધારયા મોદતે યઃ ।
વામોદન્યાસદામોદરતરલદૃશાં દત્તકામોદયો યઃ
સામોદઃ શ્રીલલામો દલયતુ દુરિતં સોઽત્ર દામોદરો વઃ॥ ૮૬॥
મલ્લૈઃ શૈલેન્દ્રકલ્પઃ શિશુરખિલજનૈઃ પુષ્પચાપોઽઙ્ગનાભિઃ
ગોપૈસ્તુ પ્રાકૃતાત્મા દિવિ કુલિશભૃતા  વિશ્વકાયોઽપ્રમેયઃ ।
ક્રુદ્ધઃ કંસેન કાલો ભયચકિતદૃશા યોગિભિર્ધ્યેયમૂર્તિઃ 
દૃષ્ટો રઙ્ગાવતારે  હરિરમરજનાનન્દકૃત્પાતુ  યુષ્માન્॥ ૮૭॥
જયશ્રીવિન્યસ્તૈર્મહિત ઇવ મન્દારકુસુમૈઃ
સ્વયં સિન્દૂરેણ દ્વિપરણમુદા મુદ્રિત ઇવ ।
ભુજાપીડક્રીડાહતકુવલયાપીડકરિણઃ
પ્રકીર્ણાસૃગ્બિન્દુર્જયતિ ભુજદણ્ડો મુરજિતઃ॥ ૮૮॥
સુપર્ણઃ સ્વર્ણાદ્રૌ રચિતમણિશૃઙ્ગે  જલધિજા-

મુખામ્ભોજે ભૃઙ્ગો  નિગમવિલસત્પઞ્જરશુકઃ ।

ત્રિલોકીકસ્તૂરિતિલકકમનીયો વ્રજવધૂ-
વિહારી શ્રીકૃષ્ણો દિશતુ ભવતાં શર્મ સતતમ્॥ ૮૯॥
ક્વ યાસિ ખલુ ચૌરિકે પ્રમુષિતં સ્ફુટં દૃશ્યતે
દ્વિતીયમિહ મામકં વહસિ કન્દુકં કઞ્ચુકે ।
ત્યજેતિ નવગોપિકાકુચયુગં પ્રમથ્નન્બલાત્
લસત્પુલકપઞ્જરો જયતિ ગોકુલે કેશવઃ॥ ૯૦॥
મેઘૈર્મેદુરમમ્બરં વનભુવઃ શ્યામાસ્તમાલદ્રુમૈઃ
નક્તં ભીરુરયં ત્વમેવ તદિમં રાધે ગૃહં પ્રાપય ।
ઇત્થં નન્દનિદેશતશ્ચલિતયોઃ પ્રત્યધ્વકુઞ્જદ્રુમં
રાધામાધવયોર્જયન્તિ યમુનાકૂલે રહઃકેલયઃ॥ ૯૧॥
કૌન્તેયસ્ય સહાયતાં કરુણયા ગત્વા વિનીતાત્મનો
યેનોલ્લઙ્ઘિતસત્પથઃ  કુરુપતિશ્ચક્રે કૃતાન્તાતિથિઃ ।
ત્રૈલોક્યસ્થિતિસૂત્રધારતિલકો દેવઃ સદા સમ્પદે
સાધૂનામસુરાધિનાથમથનઃ સ્તાદ્દેવકીનન્દનઃ॥ ૯૨॥
આતામ્રે નયને સ્ફુરન્કુચભરઃ શ્વાસો ન વિશ્રામ્યસિ
સ્વેદામ્ભઃકણદન્તુરં તવ મુખં હેતસ્તુ નો લક્ષ્યતે ।
ધિક્કો વેદ મનઃ સ્ત્રિયા ઇતિ ગિરા રુષ્ટાં પ્રિયાં ભીષયન્
તસ્યાસ્તત્ક્ષણકાતરેક્ષણપરિસ્પૃષ્ટો હરિઃ પાતુ વઃ॥ ૯૩॥
ઇતિ શ્રીકૃષ્ણસ્તુતિઃ સમાપ્તા ।

